
捽馬順首曰順平昔助振爲惡禍延生靈今日至此尙不

知警眞奸黨也衆爭毆之蹴踏搶裂頃刻而斃血流于庭

中復索振所親信長隨王毛二人亦毆殺之都御史陳鑑

奉令旨籍振家幷其黨執振姪錦衣衛指揮王山至反接

跪于庭衆共唾罵之是時衆競諠譁班行雜亂無復朝儀

文武諸大臣皆驚避王亦疑懼屢起欲退還宮兵部侍郎

于謙直前扶掖勸止之且請降令旨馬順罪惡應死勿論

獎百官各歸蒞事皆拜謝而出時過午刻矣明日移王座

入奉議門左受朝由此卽眞之議益急振家在京城內外

凡數處重堂邃閣擬于宸居器服綺麗上方不逮玉盤經

尺者十面珊瑚樹高六七尺金銀十餘庫臠山于市其族

屬無少長皆斬○皇太后命以于謙爲兵部尙書○二十

三日虜擁　上至大同城下索金幣約賂至卽歸　駕都

督郭登閉門不納　上傳旨曰朕與登有姻連何外朕若

此登遣人傳奏曰臣奉命守城不敢擅啟閉隨侍校尉袁

彬以頭觸門大呼于是廣寧伯劉安等括公私金銀共萬

餘兩出迎　駕旣獻虜笑不應竟擁　駕去初虜來索賂

郭登曰虜紿我耳莫若以計伐其謀劫其營奪駕入城此

爲上策乃謀以壯士七十餘人餉之食令奮前執其弓矢

因擁駕還召壯士與之盟激以忠義約事成高爵厚賞士

--

皆奮躍用命已書劵給之會有阻者旣淹久虜驚擾而去

○上旣陷虜營也先屢欲謀害是夜忽大雷雨震死也先

所乘靑騸馬　上令袁彬出帳房外窺視但見赤光罩定

御帳虜謀乃沮又雪夜令人行刺其人見一大蟒蛇遶護

帳外畏怖而去虜人由是益加敬禮焉袁彬者錦衣校尉

頗知書識字爲虜所掠得侍　上左右又有哈銘者先隨

使臣吳良羈留在彼至是亦隨侍焉駕留虜庭維持調護

以至旋軫二人之力居多○二十八日　上至野松林也

先營在焉　上入營坐也先拜稽首乃侍坐宰馬設宴其

妻妾以次奉　上酒歌舞以爲娛復居伯頗帖木兒營伯

顏與妻見上亦如也先禮每二日獻羊七日獻牛或馬逐

日進牛乳馬乳二人每出獵則又以其所獲野牛黃牛之

類來獻又進窩兒帳房一頂差達婦管起管下○二十九

日　皇太后遣太監金瑛傳旨　皇太子幼沖未能踐祚

遽理萬幾　郕王年長宜早正大位以安國家議者亦以

時方多故人心危疑思得長君以弭禍亂于是文武百官

交章勸進擇日行禮○是日令旨命翰林修撰商輅彭時

入內閣辦事○廣州盜黃蕭養圍廣州殺副總兵都指揮

使王清

　〈蕭養者南海沖鶴堡人貌甚陋眇一日而有智數坐強盜在郡獄踰年所臥竹床皮忽靑色域生竹葉同禁者〉

